Месяца ноемвриа в 7-й день

новомучеников Богородских
На велицей вечерни
Блажен муж: 1-й антифон. На Господи, воззвах: стихиры на 8, глас 2.
Подобен: Киими похвальными венцы:

Киими похвальными песньми/ возславим мученики земли Богородския,/ иже, любовию Христовою уязвившеся,/ пламень злобы гонителей/ кровьми своими угасиша./ Ныне же, со всеми святыми предстояще Престолу Владычню,/ молятся о спасении душ наших.

Киими хвалебными славословии/ воспоим новомученики Богородския,/ иже, себе Богу предавше,/ посреде общаго отступления подвиг веры явиша/ и Христу даже до смерти послужиша./ Ныне же Ему молятся/ даровати земли нашей мир и велию милость. 
Киими похвальными венцы/ увязем новомученики земли Богородския,/ сии бо, яко жертва непорочная,/ приносятся Богови/ и дар жизни вечныя от Него приемлют./ Темже, Церковь Русская/ ходатаев новых обретает,/ утверждающих верныя во спасении.

Слава, глас 8:
Богородския земли похвало,/ доблественнии воини Христовы,/ вы, подвигу священномученика Константина последовавше/ и богоборцев злобу отразивше,/ пред лицем страдания верность Богу явили есте./ И ныне молите Троицу Единосущную/ спасти души наша.
И ныне, Богородичен, глас тойже: Царь Небесный:
Вход. Прокимен дне. И чтения новомучеников.

Деяний святых апостол чтение (гл.4,6-31):
В тыя дни собрашася во Иерусалим князи, старцы, книжницы/ и елицы беша от рода архиерейска./ И, поставльше Петра и Иоанна посреде, вопрошаху:/ коею силою или коим именем исцелиста хромаго./ Петр, исполнився Духа Свята, рече:/ князи людстии и старцы Израилевы,/ аще мы днесь истязуеми есмы о благодеянии человека немощна,/ о чесом сей спасеся,/ разумно буди всем вам и всем людем Израилевым,/ яко во имя Иисуса Христа Назореа,/ Егоже вы распясте,/ Егоже Бог воскреси от мертвых,/ о сем Сей стоит пред вами здрав:/ Сей есть Камень, укоренный от вас зиждущих,/ бывый во главу угла,/ и несть ни о едином же ином спасения:/ несть бо иного имене под небесем, даннаго в человецех,/ о немже подобает спастися нам./ Видяще же Петрово дерзновение и Иоанново и разумевше,/ яко человека некнижна еста и проста, дивляхуся,/ знаху же их, яко со Иисусом беста:/ видяще же изцелевшаго человека с нима стояща,/ ничтоже имяху противу рещи./ Повелевше же има вон из сонмища изыти,/ стязахуся друг со другом, глаголюще:/ что сотворим человекома сима;/ яко убо нарочитое знамение бысть има,/ всем живущым во Иерусалиме яве,/ и не можем отврещися:/ но да не более прострется в людех,/ прещением да запретим има ктому не глаголати о имени сем ни единому от человек./ И призваше их,/ заповедаша има отнюдь не провещавати ниже учити о имени Иисусове./ Петр же и Иоанн отвещавше к ним реста:/ аще праведно есть пред Богом/ вас послушати паче, нежели Бога, судите:/ не можем бо мы, яже видехом и слышахом, не глаголати./ Они же призапрещше има, пустиша я,/ ничтоже обретше како мучити их, людей ради,/ яко вси прославляху Бога о бывшем:/ лет бо бяше множае четыредесяти человек той,/ на немже бысть чудо сие изцеления./ Отпущена же бывша приидоста ко своим и возвестиста,/ елика к нима архиереи и старцы реша./ Они же, слышавше, единодушно воздвигоша глас к Богу и рекоша:/ Владыко, Ты, Боже, сотворивый небо и землю и море и вся, яже в них,/ иже Духом Святым усты отца нашего Давида, отрока Твоего, рекл еси:/ вскую шаташася языцы, и людие поучишася тщетным;/ предсташа царие земстии,/ и князи собрашася вкупе на Господа и на Христа Его./ Собрашася бо воистинну во граде сем на святаго отрока Твоего Иисуса,/ Егоже помазал еси,/ Ирод же и Понтийский Пилат с языки и людьми израилевыми,/ сотворити, елика рука Твоя и совет Твой преднарече быти:/ и ныне, Господи, призри на прещения их/ и даждь рабом Твоим со всяким дерзновением глаголати слово Твое,/ внегда руку Твою прострети Ти во исцеления,/ и знамением и чудесем бывати Именем святым отрока Твоего Иисуса./ И помолившимся им, подвижеся место, идеже бяху собрани,/ и исполнишася вси Духа Свята/ и глаголаху слово Божие со дерзновением.

К Тимофею послания святаго апостола Павла чтение (2 Тим. 4,1-8):
Чадо Тимофее,/ засвидетельствую убо аз пред Богом и Господем нашим Иисус Христом,/ хотящим судити живым и мертвым в явлении Его и царствии Его:/ Проповедуй слово,/ настой благовременне и безвременне,/ обличи, запрети, умоли со всяким долготерпением и учением./ Будет бо время, егда здраваго учения не послушают,/ но по своих похотех изберут себе учители, чешеми слухом,/ и от истины слух отвратят, и к баснем уклонятся./ Ты же трезвися о всем, злопостражди,/ дело сотвори благовестника,/ служение твое известно сотвори./ Аз бо уже жрен бываю,/ и время моего отшествия наста./ Подвигом добрым подвизахся,/ течение скончах, веру соблюдох./ Прочее убо соблюдается мне венец правды,/ егоже воздаст ми Господь в день он, праведный Судия,/ не токмо же мне, но и всем возлюбившым явление Его.

Ко Евреем послания святаго апостола Павла чтение (11, 33-40):
Братие,/ иже верою победиша царствия,/ содеяша правду, получиша обетования,/ заградиша уста львов,/ угасиша силу огненную,/ избегоша острея меча,/ возмогоша от немощи,/ быша крепцы во бранех,/ обратиша в бегство полки чуждих./ Прияша жены от воскресения мертвых своих./ Инии же избиени быша, не приемше избавления,/ да лучшее воскресение улучат./ Друзии же руганием и ранами искушение прияша,/ еще же и уз и темниц./ Камением побиени быша,/ претрени быша, искушени быша,/ убийством меча умроша,/ проидоша в милотех, и в козиях кожах,/ лишени, скорбяще, озлоблени./ Ихже не бе достоин весь мир,/ в пустынях скитающеся и в горах, и в вертепах, и в пропастех земных./ И сии вси, послушествовани бывше верою, не прияша обетования./ Богу лучшее что о нас предзревшу,/ да не без нас совершенство приимут.

На литии стихира храма и святых, глас 6:

Лютое нечестивых возстание/ и злобное их неистовство/ кротце претерпели есте,/ новомученицы Богородстии,/ и, яко овцы заколения, вменившеся,/ кровь свою неповинную пролияли есте,/ от безбожных убиение приемше./ Ныне же, в Небесных обителех/ со всеми святыми ликовствующе,/ молитеся о нас ко Господу.

Слава, глас 8:

Приидите, мучениколюбцы,/ приидите, составим лик,/ торжествующе и Бога прославляюще/ в радостный праздник новомучеников Церкве Русския,/ сии бо гонений не убояшася/ и от пути спасительнаго не уклонишася,/ горькими работами, гладом и хладом изнуряеми/ и многовидными муками умерщвляеми,/ яко агнцы незлобивии, смерть прияша/ и в радость Господа своего внидоша,/ ныне же предстоят Престолу Пресвятыя Троицы/ и молятся о спасении душ наших.
И ныне, глас тойже:

Владычице, приими молитвы раб Твоих/ и избави нас/ от всякия нужды и печали.
На стиховне стихиры, глас 5.
Подобен: Радуйся, Живоносный Кресте:
Радуйтеся, новомученицы Богородстии,/ вы бо, росою благодати Христовой орошаеми,/ зноем безбожия не опалистеся,/ но паче исповеданием веры возблагоухасте/ и, добре мученичества подвиг совершивше,/ кровьми своими землю Русскую напоисте./ Темже о нас непрестанно молите,/ да, добродетельми украсившеся,/ принесем достойныя плоды покаяния.
Стих: Господи, Господь наш,/ яко чудно Имя Твое по всей земли.

Радуйтеся, страдальцы славнии,/ Церкве Русския столпи непоколебимии,/ похвало наша и утверждение/ и в житии благоотишное пристанище,/ вами бо земля Богородская украшается/ и, яко сокровище духовное, страдания ваша приемлет./ Темже молите Прославльшаго вас Господа,/ в вере твердей нам присно пребывати/ и Царствия Небеснаго достигнути.

Стих: Святым, иже суть на земли Его,/ удиви Господь вся хотения Своя в них.

Радуйтеся, святии сродницы наши,/ Небеснаго Иерусалима граждане,/ вам приносим похвалы сия/ и со умилением взываем:/ путеводите нас ко спасению,/ наставляюще к нелицемерному покаянию./ Да, вашею помощию и заступлением,/ добродетельно в мире поживше,/ Царствия Небеснаго сподобимся.

Слава, глас 8:

Радуйтеся, страстотерпцы Богородстии,/ вы бо, в броню правды оболкшеся,/ мужественне козни вражия отразили есте,/ ныне же ризами белыми и мученичества венцы украшени,/ предстоите Престолу Божию,/ прославяюще Отца и Сына и Святаго Духа/ Троицу Единосущную и Нераздельную.

И ныне, Богородичен:

Радуйся, Богородице Дево,/ землю нашу чудесы присно исполняющая,/ приими молитвы наша,/ со умилением благодарственне Тебе возносимыя,/ и избави ны от всякия беды,/ Ты бо еси надежда наша и утверждение.
На благословении хлебов тропарь новомучеников, дважды и Богородице Дево: единожды.
Тропарь, глас 4:
Христа Спаса вернии ученицы,/ Церкве Русския блаженная чада,/ святии новомученицы Богородстии,/ вы, веру Православную твердо исповедавше,/ стезею крестною к Небесному граду востекли есте./ Темже, яко теплии ходатаи наши,/ присно молитеся ко Господу спастися душам нашим.
На утрени
На Бог Господь: тропарь новомучеников, дважды. Слава, и ныне, Богородичен.
По 1-м стихословии седален, глас 4:

Новомученицы Церкве Русския, кровию своею любовь ко Христу запечатлевшии и венцы победныя от Него приемшии, Владыку всех молите отечество наше верою просветити, нас же во благочестии утвердити, да причастницы жизни вечныя будем.

Слава, и ныне, Богородичен, тойже:
Под кров Твой, Пречистая Дево, прибегающих, мольбу приемлеши от нас, не престай молящи Человеколюбца, спасти рабы Твоя.
По 2-м стихословии седален, глас 4:

Приидите, людие, воспоим торжественно и прославим подвиги святых сродников наших! Тии бо, Христа дерзновенно исповедавше, страха гонителей никакоже убояшася, ниже смутишася, взывающе: с нами Бог. Тех молитвами, Господи, помилуй нас.
Слава, и ныне, Богородичен, глас тойже:
Воеводо Взбранная и Непобедимая, воинствы горними присно воспеваевая, Богородице Марие, земнаго отечества нашего Заступнице и всему миру благая Помощнице! Молитвами новомученик Богородских от бед и лютых обстояний нас избави и соблюди под кровом Твоим.
Величание:

Величаем вас,/ святии новомученицы Богородстии,/ и чтим честная страдания ваша,/ яже за Христа/ претерпели есте.

Псалом избранный: Бог нам Прибежище и Сила:
По полиелеи седален, глас 4:
Кровьми новомученик и исповедник Твоих, Христе Боже, яко багряницею и виссом, Церковь Русская украсившися, вопиет Ти: людем щедроты Твоя низпосли, мир жительству Твоему даруй и душам нашим велию милость.
Слава, и ныне, Богородичен, глас тойже:

Благодарно от сердца воспевающе и прилежно Твоея милости просяще, Богородице Владычице, раби Твои взывают: Пресвятая Дево, предвари и избави от враг видимых и невидимых и всякаго прещения, Ты бо еси наше заступление.
Степенна, 1-й антифон 4-го гласа. Прокимен, глас 4: Проидохом сквозе огнь и воду,/ и извел еси ны в покой. Стих: Разжегл ны еси, якоже разжизается сребро. Евангелие Матфеа, зачало 36 (10, 16-22).
По 50-м псалме стихира, глас 6:
Церкве Русския столпи непоколебимии,/ новомученицы Богородстии,/ сердцем верующе в правду,/ усты своими Господа Иисуса Христа/ исповедали есте во спасение,/ изгнание, заточение, горькия работы и смерть/ Бога ради сладце претерпели есте./ Темже тепле молитеся ко Господу,/ землю нашу во благочестии утвердити/ и спасти души наша.

Канон, глас 5, егоже краегранесие: Непобедими пребывают страстотерпцы.
Песнь 1

Ирмос: Коня и всадника в море Чермное/ сокрушаяй брани мышцею высокою/ Христос истрясе, Израиля же спасе,/ победную песнь поюща.
Припев: Святии новомученицы Богородстии, молите Бога о нас.
Недоумею, Спасе мой, како восхвалити по достоянию святыя Твоя, Константина и сонм весь мучеников Богородских, во славе Твоей пребывающих, сего ради молюся, рассеянный ум мой собери, Смыслодавче, да воспою, радуяся, тех подвиги.

Егда прииде велия скорби время, священномучениче Николае, поношение от сродник своих кротце приял еси и, силою Божественною укрепляемь, неистовство мучителей смиренно претерпел еси, темже и венца славна в Царствии Божии сподобился еси.

Попечитель милосердый людем страждущим явился еси, священномучениче Сергие, и неустанно разумению книжному и Закону Божию научати я потщался еси. Темже молися о нас ко Господу, да светом богоразумия просветит души наша. 
Богородичен: Облистание земли нашея, Богородице Всеблагословенная, град Твой сохраняй, именем бо Твоим наречен быв иногда, в годину гонения лютаго красен плод произрастил есть, новомучеников лик славный.
Песнь 3

Ирмос: Водрузивый на ничесомже землю повелением Твоим/ и повесивый неодержимо тяготеющую/ на недвижимем, Христе, камени заповедей Твоих,/ Церковь Твою утверди, Едине Блаже и Человеколюбче.
Благодати Божественныя дар приял еси, Димитрие, избранниче Божий, и, крест свой взем, Христу до конца последовал еси. Ныне же, со всеми святыми на Небесех ликуя, молися о душах наших.

Егда прииде безбожных возстание, не устрашился еси гонений, священномучениче Иоанне, и, Христу в кротости подражая, Православия ревнитель даже до смерти пребыл еси. Ныне же в Горних обителех пребываеши и молишися о спасении душ наших.

Добрый о сиротах попечителю и образе верности в житии супружестем, Сергие священномучениче, заповеди Божия усердно исполнил еси. Темже подражати Христу вразуми ны и на путь благочестия настави.

Богородичен: Исполнися чудес Твоих, Богородице, земля Русская, яже днесь, ликовствующи, прославляет чад своих, новомучеников Богородских славный собор, тех молитвами сохрани нас под кровом Твоим.
Седален, глас 6:
Мужайся, Церковь Христова, и державствуй над всуе борющими! Христови бо друзи о тебе пекутся и, предстояще и обстояще, ихже общий праздник ныне совершаеши светло.
Слава, и ныне, Богородичен:
Яко Деву и едину в женах, без семене рождшую Бога плотию, Тя вси ублажаем, роди человечестии: Огнь бо вселися в Тя Божества, и яко Младенца млеком питаеши Зиждителя и Господа. Тем, ангельский и человеческий род, достойно славим пресвятое Рождество Твое и согласно вопием Ти: моли Христа Бога, согрешений оставление даровати покланяющимся верою пресвятому Рождеству Твоему.
Песнь 4

Ирмос: Божественное Твое разумев истощание прозорливо,/ Аввакум, Христе, со трепетом вопияше Тебе:/ во спасение людей Твоих/ спасти помазанныя Твоя пришел еси.

Малодушия плевелы исторгни из сердец наших, священномучениче Николае, и души наша молитвами твоими землю добру сотвори, да, плод духовен произрастивше, принесем сей Владыце нашему.
Исхити ны пучины искушений и страстей, страстотерпче диаконе Николае, молим ти ся, руку помощи простри нам, в волнах суеты мирския потопляемым.

Пением сладкогласным службу церковную украшал еси в годину гонения, мучениче Михаиле, верность Христу соблюдая. Того ныне с Богородицею моли Православие в земли нашей утвердити и нас во благочестии наставити.

Богородичен: Радости сердца наша исполни, Богородице, да, греховныя печали избавльшеся, Царствия Сына Твоего сподобимся.

Песнь 5

Ирмос: Одеяйся Светом, яко ризою,/ к Тебе утренюю и Тебе зову:/ душу мою просвети омраченную, Христе,/ яко Един Благоутробен.

Егда разлучен был еси с паствою и родом и други твоими, страстотерпче Феодоре, никакоже отлучися любве Божия. Еюже укрепляемь, тяжкая страдания, раны и глад претерпел еси; темже ти зовем: радуйся, Феодоре, пресвитеров украшение.

Безбожных страха никакоже убоявся, священномучениче Феодоре, во дни гонения пастве твоей образ веры незыблемыя явил еси и, крест страданий мужественне взем, Христу последовал еси. Сего ради, престолу Божию ныне предстоя, молися о почитающих любовию святую память твою.

Иже в годину лютую труды пастырския усердно свершая и в кузнице трудолюбно подвизаяся, священномучениче Алексие, в горниле гонений, яко злато очищено, просиял еси. Темже ти вопием: молитвами твоими избави ны огня геенскаго.

Богородичен: Владычице Всепетая, светом богоразумия озари сердца наша, Богородице, и на путь спасительный настави нас, Одигитрие Преблагословенная.
Песнь 6

Ирмос: Неистовствующееся бурею душетленною,/ Владыко Христе, страстей море укроти/ и от тли возведи мя,/ яко Благоутробен.
Алтаря Христова служителю благоговейный диаконе Сергие! Ты, в храме Святыя Троицы со страхом Божиим предстоя, молитвы благовонное кадило возносил еси, и ныне, венца мученическаго сподобився, имя Триединаго Бога на небесех восхваляеши.

Юдоль плача земля Богородская бысть, поруганная безбожными, от нихже гонения и всяк зол глагол претерпев, священномучениче Сергие, заключен был еси в темнице Амурстей и по мнозех страданиих за Христа убиен был еси. Тем яви тя Господь мученика славна всем концем земли Русския.
Тихим нравом и кротостию любовь паствы твоея стяжал еси, священномучениче Иоанне, Христовою же любовию укрепляемь, глад и тесноту претерпел еси, даже до смерти мученическия Воскресшаго Христа проповедав.

Богородичен: Светозарная Владычице, внутрь носившая Христа, Правды Солнце, облистай сердца наша, тьмою греха омраченная, зол множества очисти и приведи нас к Свету Невечернему Сына Твоего.
Кондак, глас 5:
Чада верная Церкве Русския,/ мучений и смерти не убоявшеся,/ за Христа страдания прияли есте/ и землю Богородскую кровьми своими освятили есте./ Ныне же, у Престола Божия веселящеся,/ о земнем Отечестве вашем непрестанно молитеся,/ веру и благочестие в нем укрепити/ и нам победительми греха явитися.

Икос:
Светозарнии и божественнии светильницы, богоблаженнии мученицы, Свету великому предстояще присно, просвещаеми невечерним сиянием Божества, светом присносущныя радости озарите нас и страстей темных и мрачныя злобы избавите, да в вере и благочестии укрепившеся, победительми греха явимся.
Песнь 7
Ирмос: Превозносимый отцев Господь/ пламень угаси, отроки ороси,/ согласно поющия:/ Боже, благословен еси.
Священномучениче Владимире, верность Господу присно храня, гонений лютых не устрашился еси и, от богоборцев до смерти пострадав, венец неувядаемый от Христа приял еси. Темже, ликовствуя, воспеваеши: Боже, благословен еси.
Риз монашеских и обетов не отвергся, тесным иноческим путем прошел еси, преподобномучениче Иоасафе, и, божественною любовию укрепляемь, яко доблий воин Христов, не убоялся еси тело убивающих, души же убити не могущих. Ныне радостию воспеваеши: Боже, благословен еси.

Алавастр драгоценный, благоуханнаго мира преисполненный, показался еси, диаконе Иосифе, измлада бо благочестие восприем, живот свой служению Церкви Христовой предал еси. Во дни же гонения дерзновенно Господа исповедал еси, взывая: Боже, благословен еси.
Богородичен: Славословят чини Ангельстии и новомученик соборы воспевают Тя, Пречистая. Мы же, грешнии, святых сродник наших предстательство имуще, молим Тя, Богородице: спаси души наша.

Песнь 8
Ирмос: Тебе, Вседетелю,/ в пещи отроцы, всемирный лик сплетше, пояху:/ дела всякая, Господа пойте/ и превозносите во вся веки.
Преподобномученице Варваро, монашества путь узкий избравши, молитвою и постом вооружилася еси и, даже до крове мученическия подвизавшися, козни диавольския посрамила еси. Темже, мати, ходатаица теплая о нас буди, да купно с тобою Господа поем и превозносим во вся веки.
О, агнице незлобивая, преподобномученице Александро! Ты, в вере и благочестии живущи, образ смирения и кротости являла еси. В заточении же и работах горьких пребывающи, любовь ко Христу хранила еси, присно взывающи: Господа пойте и превозносите во вся веки.

Твердыя веры исповедницы, Александро и Варваро, ластовицы богогласныя! Вы, любовию Божественною окрыляеми, страдания мужественне претерпели есте и на Небо легце воспарили есте. Темже молим вас: помозите и нам избегнути сетей вражиих, да Господа поем и превозносим во вся веки.

Богородичен: Едину Тя вернии Стену Нерушиму и Покров имамы Богородице, Твоим бо заступлением Церковь Русская в лета гонений спасена бысть. Темже и ныне от всякаго зла сохрани чада Твоя воспевающая: радуйся, Дево Пречистая, Богородския земли похвало и украшение.

Песнь 9

Ирмос: Исаие, ликуй, Дева име во чреве/ и роди Сына Еммануила,/ Бога же и Человека, Восток имя Ему,/ Его же величающе, Деву ублажаем.

Радуйся, Константине блаженне, пастырем похвало! Ты, добродетельми весь украсився, веру правую даже до смерти соблюл еси, ереси и расколы обличил еси и паству твою во благонравии упасл еси. Ныне же молися о почитающих память твою.
Пение приносим вам, святии новомученицы, земли Богородския прозябение, яко покровители наша и предстатели пред Богом явистеся. Темже взываем: не премолчите о нас, тепле молящеся ко Господу.

Цельбы обильно изливаете всем, притекающим к вам, святии новомученицы Богородстии, и просвещаете люди земли нашея светом веры Православныя. Темже молим вас, мир мирови даровати и душам нашим велию милость.

Богородичен: Имамы Тя Заступницу всему роду христианскому, Богородице, слезы людския отирающую и язвы врачующую. О, Владычице Державная, молися за Русь Святую, да пребудет в вере, надежди и любви до скончания века.

Светилен:

Просветилися есте светом Истины, новомученицы Христовы, темже и люди града Богородска научаете взывати сице: Светодавче, слава Тебе.
Слава, и ныне, Богородичен:

Просвети нас, грехами омраченных, Пречистая, и на путь спасения направи, да с новомученики Церкве Русския вопием Сыну Твоему: Светодавче, слава Тебе.
На хвалитех стихиры, глас 8.
Подобен: О, преславнаго чудесе:

О, преславнаго чудесе!/ Церкве Русския благое украшение,/ святии новомученицы Богородстии,/ яко веры светильницы горяще,/ в нощи гонения лютаго просияли есте,/ никакоже безбожных страха убоявшеся,/ светлый мученичества подвиг подъяли есте,/ ныне же, победными венцы облистаеми,/ во Свете Невечернем пребываете.
О, божественныя кротости!/ Незлобия Христова подражателие,/ агнцы новозакланнии, страстотерпцы Богородстии,/ страдания многоразличная и убиение кротце претерпевше,/ днесь яко звезды на тверди церковней сияете,/ ко Христу путь верным указующе,/ мы же, высоте подвига вашего дивящеся,/ со умилением и верою взываем:/ молитеся о нас ко Господу.

О, преславныя светлости!/ Веры Православныя свещи лучезарныя,/ новомученицы Богородстии,/ воини добропобеднии,/ прещений безбожных не убоявшеся,/ никакоже Истины отрекостеся/ и, ревностию по Бозе пламенеюще,/ муки за Христа прияли есте,/ ныне же во Царствии Небеснем ликовствуете.

Слава, глас и подобен тойже:

О, дивныя крепости!/ Ни скорбь, ни теснота, ни смерть, ни гонение/ возмогоша разлучити вас от любве Божия,/ блаженнии новомученицы Богородстии,/ вы бо, мужественне крест страданий вземше,/ последовали есте Христу Богу,/ темже, вас усердне прославляюще,/ с любовию взываем:/ радуйтеся, земли нашея украшение!
И ныне, Богородичен:

О, преславнаго чудесе!/ Небесе и земли Царица,/ от святых сродников наших умоляемая,/ до ныне землю Русскую покрывает/ и лика Своего изображении милостивно обогащает./ О, Владычице Державная!/ Не престани и на будущее время/ во утверждение на Руси Православия/ милости и чудеса изливати до века. Аминь.
На Литургии

Блаженна от канона, песни 3-я и 6-я. Прокимен, глас 7: Бог нам/ Прибежище и Сила. Стих: Помощник в скорбех, обретших ны зело. Апостол к Римляном, зачало 99 (гл. 8, 31-39). Аллилуиа, глас 4: Воззваша праведнии, и Господь услыша их,/ и от всех скорбей их избави их. Стих: Многи скорби праведным, и от всех их избавит я Господь. Евангелие от Луки, зачало 105-106. Конец: В терпении вашем стяжите души ваша (гл. 21, 8-19). Причастен: Радуйтеся, праведнии, о Господе, правым подобает похвала.
Молитва

О, святии новомученицы и исповедницы Богородстии, в годину лютых гонений за Христа пострадавшии, верность Ему даже до смерти сохранившии и венец жизни от Него приемшии!

Вы, во дни искушения тяжкаго, пришедшаго на Церковь Русскую от безбожных, мучения многоразличная и лютую смерть претерпевше, любовь ко Господу и образ непостыднаго упования на Него мужественно явили есте. И ныне, в раи сладости наслаждающеся, пред Престолом Божиим во славе предстоите и присно хвалу и ходатайство со ангелы и всеми святыми Триединому Богу возносите.

Сего ради мы, недостойнии, молим вас: умолите Господа сил, да утвердит Церковь Русскую непоколебиму в многомятежном мире сем, да возродит в земли нашей дух братолюбия и мира, и приведет нас, заблудших, к покаянию, да водворятся в душах наших мир, любовь и благоговение, да исполнятся уста наша непрестаннаго благодарения Спасителю нашему. Предстательством вашим святым да возродится во отечестве нашем ревность о славе Божией и о всяком делании правды, да сподобимся присно с вами прославляти Единаго во Святей Троице истиннаго Бога, Отца и Сына и Святаго Духа во веки веков. Аминь.

